
				Tīpene i te Taikōuraura

			

		

		
			
				Ko ngā kōrero nā Te Kauhoe Wano

				Ko ngā pikitia nā Josh Wātene

				Kei Ahitereiria a Tīpene e noho ana i te takiwā o Te Taikōuraura. E rua tau e noho ana tōna whānau i reira. Kua mahue i a Tīpene tōna tino karangarua a Heta i Aotearoa. He hoa pūmau hoki rāua.

				I tētahi rangi ka mea atu te pāpā o Heta, ka toro atu rātou ki te whānau o Tīpene i Ahitereiria. Pārekareka katoa a Heta.

				Tae mai ana te rā tuatahi o ngā hararei, kua rere atu rātou. E toru haora te roa o te haere. I te tauranga rererangi o Piripane i Ahitereiria a Tīpene mā e tatari ana.

				E hiamo ana a Tīpene. I tāna tūtakinga ki a Heta, ka kōrero, ka katakata rāua. Ōrite hoki te hari o ngā mātua.

				I te pō, ka whakamārama atu te pāpā o Tīpene mō ngā ngahau mīharo o Te Taikōuraura. Ka kī atu ia me haere ngā tama ki te moe i te mea he rangi roa āpōpō. Engari nā te hiamo kāore e taea te moe.

				Ao ake te rā, ka haere hāngai ki Te Papa o Tangaroa. Mīharo katoa a Heta ki ngā aihe, ngā mako me ngā pakake e ruku ana.

				I te ahiahi, ka peka atu ki Te Papa Pikitia. Te mutunga mai o te mīharo ki a Heta. Ahakoa haere a Heta ki hea, he mahi whakaari. Ko te whakaaturanga tino pai ki a ia ko te kaupoi puhipuhi.

				Ka tono mai te kaiwhakahaere o ngā kaupoi kia mau kākahu kaupoi rāua. Ka mau te wehi! Ka tangohia hoki ō rāua whakaahua.

				Ka puta rāua i Te Papa Pikitia. Auē, te wera o tēnei wāhi. Tere tonu te haere o te whānau ki te moana, kaukau ai. Kōuraura mai te āhua o te onepū. Koirā i tapaina ai te ingoa, ko Te Taikōuraura.

				Ka moe rātou i tētahi hōtera i te taha moana. Nā te katakata me te kōrerorero, he roa rawa atu te pō.

				I te rangi tuarua, ka toro atu ngā pāpā me ngā tama ki Te Papa Moemoeā. Te maha hoki o ngā momo ekenga. He ngākaunui ngā tama ki Te Waka Pourewa Wīwini. Te kaha hoki o tā rāua tīorooro. Kapakapa ana te manawa. Kī ana te puku i te kata. Tō rāua pōrutu hoki.

				Ka haere atu ngā whaea ki ngā hokomaha kākahu i Piripane. He roa rawa tō rāua ngaronga atu. Ka hoki mai rāua i te pō. Heoi anō, hari ana rātou katoa.

				Ao ake te rā, ka haere ngā tama ki te taha moana ki te mātaki i te taumāhekeheke toa kauhauora. “Tau ana ō rātou tinana, nē Heta?” te kī a Tīpene.

				Ka whai haere ngā tama i ngā tāne. Ka katakata, ka kōrerorero, ka rūpahu te tokorua. “Āe, kia pakeke au hei toa kauhauora ahau,” te kī a Tīpene.

				Tae mai ana te wā me hoki a Heta ki Aotearoa, kua kī rawa tāna pēke i ngā kākahu hou, i ngā kēmu mō tāna kemu hikohiko, i ngā taonga mō ōna hoa. Ahakoa tēnei, noho pōuri ana te ngākau. “Ka kite anō, e hoa,” ko tāna ki a Tīpene. ‘Mā te wā, e Heta,” tā Tīpene.

				He Kupu Whakamārama

				Te Moana Tāpokopoko Ko te Moana Tāpokopoko a Tāwhaki

				a Tāwhaki	te moana whakawhiti atu i Aotearoa ki Ahitereiria.

				Piripane	Kei te tai rāwhiti i Ahitereiria te tāone nui o Piripane. Kei te rohe pōtae o Kuini Whenuatēnei tāone.

				karangarua	Ko te karangarua he whanaunga ki a koe ingā taha e rua.

				Te Taikōuraura	Ko Te Taikōuraura he wāhi rongonui iKuini Whenua. Kei reira ngā papawhakangahau mō te whānau katoa.

				toa kauhauora	Ki te kauhoe koe i te moana, ā, ki te rarukoe i roto i te wai mā te toa kauhauora koee āwhina.

				Ka tautoko tēnei īpukapuka i te putanga i tāngia o te pūrākau.

				He mea whakaputa e Te Tāhuhu o Te Mātauranga 2020,

				Pouaka Poutāpeta 1666, Te Whanga-nui-a-Tara 6140 Aotearoa.

				education.govt.nz

				Ko te tuhinga nā Te Kauhoe Wano nā te Karauna te manatārua © 2020.

				Ko ngā pikitia nā Josh Wātene nā te Karauna te manatārua © 2020.

				Kua rāhuitia ngā mana katoa.

				Me tuku katoa atu ngā pātai ki te kaiwhakaputa.

				E wātea ana he rauemi tautoko mā te pouako mō tēnei pūrākau i te ipurangi i

				www.kauwhatareo.govt.nz

				Ka wātea tuihono he rauemi tautoko mā te pouako mō tēnei pukapuka i

				www.kauwhatareo.govt.nz

				Ki te hiahia koe ki ētahi atu kape o tēnei rauemi (nama take 63322), whakapā mai ki:

				Te Ratonga Kiritaki a Te Tāhuhu o te Mātauranga Waea koreutu 0800 660 662

				Īmēra: orders@thechair.minedu.govt.nz

				Me tono mai rānei mā te ipurangi ki www.thechair.co.nz

